
ЖОБА

ҚАЗАҚСТАН РЕСПУБЛИКАСЫНЫҢ ЗАҢЫ

 ПСИХОЛОГИЯЛЫҚ ҚЫЗМЕТ ТУРАЛЫ


1-бап. Негізгі ұғымдар
Осы Заңда мынадай негізгі ұғымдар пайдаланылады: 
1) ақпараттандырылған келісім – нысаны мен тәртібін осы Заңның 19-бабына сәйкес орталық мемлекеттік орган айқындайтын психологиялық салауаттылықты сақтау мақсатында психологиялық көмек алуға шұғыл жағдайларды қоспағанда, психологиялық көмек алушының саналы ерікті келісімі;
2) психологиялық көмектің сапасы – психологиялық көмек көрсетудің уақтылығын, психологиялық көмек көрсету әдістерін дұрыс таңдауды, жоспарланған нәтижеге қол жеткізу дәрежесін көрсететін сипаттамалар жиынтығы; 
3) психологтың ғылыми қызметі – зерттелетін объектілерге, құбылыстарға (процестерге) тән қасиеттерді, ерекшеліктер мен заңдылықтарды анықтау және алған білімдерін практикада пайдалану мақсатында қоршаған болмысты зерделеуге бағытталған қызмет;
4) психологиялық қызмет – психологтың профилактиканы, диагностиканы, психологиялық көмекті, түзетуді, консультацияны, адамның психикалық салауаттылығы мен мінез-құлықтық ерекшеліктерін сүйемелдеуді және қолдауды, топтармен және ұйымдармен жұмысты қамтитын қызметті жүзеге асыруы кезінде туындайтын құқықтық қатынастардың жиынтығы;
5) психолог – ғылым және жоғары білім беру саласындағы уәкілетті органның талаптарына сәйкес келетін құжатпен расталған жоғары және/немесе жоғары оқу орнынан кейінгі бейіндік білімі бар адам, сондай-ақ заңнамада белгіленген тәртіппен біліктілігін растаған, Қазақстан Республикасының заңнамасына сәйкес қайта даярлаудан өткен адам; 
6) психологиялық қызмет – өтеулі немесе өтеусіз негізде адамның психикалық және эмоциялық жай-күйін қолдау, кеңес беру, диагностикалау немесе түзету мақсатында білікті маман ұсынатын психологиялық көмек көрсету нысаны; 
7) психотерапия (медициналық емес) – тиісті дайындығы бар психолог жүзеге асыратын, дәрігерлік араласуды талап ететін психикалық бұзылыстарды емдеуді қамтымайтын, адамның дамуына жәрдемдесуге, өмірлік қиындықтарды еңсеруге, медициналық (фармакологиялық) араласуларды пайдаланбай, эмоциялық жай-күйін, адам аралық қатынастарды және өмірдің жалпы сапасын жақсартуға бағытталған кәсіби психологиялық көмектің ерекше нысаны;
8) психотерапевт (медициналық емес) – психотерапия саласында жоғары және (немесе) жоғары оқу орнынан кейінгі педагогикалық немесе медициналық білімі және қосымша кәсіптік даярлығы бар, психологиялық көмек көрсету, адамды сүйемелдеу және қолдау, оның эмоциялық, мінез-құлықтық және адам аралық қызметін жақсарту мақсатында фармакологиялық және өзге де медициналық араласуларды пайдаланбай медициналық емес психотерапиялық қызметті жүзеге асыратын психолог;
9) психологиялық көмек алушы – өз қалауымен психологиялық көмекке жүгінген, не заңда белгіленген тәртіп шеңберінде құзыретті орган, ұйым немесе маман жіберген және оны алуға ерікті, ақпараттандырылған келісім білдірген жеке тұлға, отбасы немесе өзге де әлеуметтік топ; 
10) кәсіптік құпия – психологиялық көмек алушының келісімінсіз жария етуге жатпайтын, жұмыс процесінде психолог алған ақпарат. 
11) психологиялық проблема – нәтижесінде адамның, отбасының немесе әлеуметтік топтың бейімделу және тіршілік әрекеті жағдайлары бұзылатын, өз бетінше еңсеру мүмкін болмайтын қолайсыз жағдай; 
12) психологиялық салауаттылық – бұл адамның, отбасының немесе әлеуметтік топтың физикалық және психикалық тепе-теңдік күйі, онда эмоциялық жай-күйдің тұрақтылығы, басқалармен тиімді қарым-қатынас және өмірлік қиындықтарды еңсеру қабілеті қамтамасыз етіледі.

2-бап. Психологиялық қызмет туралы заңнама
1. Қазақстан Республикасының психологиялық қызмет туралы заңнамасы Қазақстан Республикасының Конституциясына негізделеді және осы Заңнан, сондай-ақ Қазақстан Республикасының өзге де нормативтік құқықтық актілерінен тұрады.
2. Қазақстан Республикасы ратификациялаған халықаралық шарттар осы Заңнан басымдыққа ие. Қазақстан Республикасы қатысушысы болып табылатын халықаралық шарттардың Қазақстан Республикасының аумағында қолданылу тәртібі мен шарттары Қазақстан Республикасының заңнамасымен айқындалады.

3-бап. Осы Заңның қолданылу аясы
1.Осы Заң Қазақстан Республикасының аумағында қолданылады және Қазақстан Республикасының аумағында психологиялық қызметті жүзеге асыру барысында туындайтын қоғамдық қатынастарға таратылады, атап айтқанда:
1) психологтардың құқықтық мәртебесі;
2) психологтарды кәсіби даярлау, қайта даярлау, біліктілігін растау және арттыру талаптары;
3) психологиялық көмекті көрсету нысандары мен шарттары;
4) психологтар мен психологиялық көмек алушылардың құқықтары мен міндеттері;
5) кәсіби этиканың негіздері;
6) психологтың және психологиялық көмек алушының жауапкершілігі.
2. Осы Заңның ережелері «Халық денсаулығы және денсаулық сақтау жүйесі туралы» Қазақстан Республикасының Кодексінде белгіленген талаптарға сәйкес реттелетін мамандандырылған медициналық көмек көрсету саласындағы қатынастарға қолданылмайды.

4-бап. Психологиялық қызметті реттеудің мақсаты, қағидаттары мен міндеттері 
1. Осы Заңның мақсаты психикалық денсаулықты қорғау, азаматтардың өмір сүру сапасын арттыру, сондай-ақ психологиялық көмек алу кезінде олардың құқықтары мен заңды мүдделерін қорғау мақсатында Қазақстан Республикасында психологиялық қызметті жүзеге асырудың құқықтық, ұйымдастырушылық және әдептік негіздерін қамтамасыз ету болып табылады. 
2. Психологиялық қызметті реттеу қағидаттары: 
1) заңдылық – психологиялық қызметті жүзеге асыру кезінде Қазақстан Республикасы заңнамасының сақталуы; 
2) психологиялық көмекке жүгінудің еріктілігі – азаматтардың психологиялық көмек алуды еркін таңдау құқығын қамтамасыз ету; 
3) құпиялылық – психологиялық қызмет барысында белгілі болған психологиялық көмек алушының жеке ақпаратына байланысты құпияны сақтау; 
4) кәсіби құзыреттілік – тиісті біліктілігі бар және қажетті даярлықтан өткен адамдардың ғана психологиялық көмек көрсетуі; 
5) ғылыми негізділік пен әдептілік – кәсіби мінез-құлық нормаларын сақтай отырып дәлелді психология қағидаттарына негізделген және ғылыми зерттеулердің нәтижелерімен расталған әдістерді қолдану;
6) зиян келтіруге жол бермеу – психологиялық қызметті жүзеге асыру кезінде адамның мүдделері мен қауіпсіздігінің басымдығы.
3. Психологиялық қызметті реттеу міндеттері: 
1) әртүрлі салаларда психологиялық қызметті жүзеге асыру үшін бірыңғай құқықтық негіздерді белгілеу; 
2) психологтердің кәсіби біліктілігіне, біліктілігін растауға және арттыруға қойылатын талаптарды айқындау; 
3) психологиялық көмек алушылардың құқықтарын қорғау, көмектің сапасы мен қолжетімділігін қамтамасыз ету; 
4) психологтердің кәсіби жауапкершілігінің әдеп нормалары мен тетіктерін қамтамасыз ету; 
5) халықтың психологиялық денсаулығының алдын алу мен қорғау мақсатында мемлекеттік органдардың, ұйымдар мен психологтердің өзара іс-қимыл жасау тәртібін белгілеу.

5-бап. Психологиялық қызмет саласындағы мемлекеттік саясат 
1. Психологиялық қызмет саласындағы мемлекеттік саясат мыналарға бағытталған: 
1) Қазақстан Республикасында халықтың өмір сүру сапасы мен психологиялық салауаттылығын арттыруды қамтамасыз ететін жағдайлар жасау;
2) білікті психологтерді даярлау; 
3) 3) тегіне, әлеуметтік, лауазымдық және мүліктік жағдайына, жынысына, нәсіліне, ұлтына, тіліне, дінге көзқарасына, нанымына, тұрғылықты жеріне қарамастан немесе кез келген өзге мән-жайлар бойынша психологиялық көмек алу құқығын іске асыруда Қазақстан Республикасының барлық азаматтарына тең құқықтар мен мүмкіндіктерді қамтамасыз ету;
4) психологтің кәсіби мәртебесін құрметтеу және қорғау, психологтің қызметін жүзеге асыру және халыққа уақтылы сапалы психологиялық көмек көрсету үшін жағдайларды қамтамасыз ету; 
5) психологиялық проблемаларға шалдығатын, психологиялық көмекке мұқтаж адамдарға қатысты өмірлік қиын және дағдарыстық жағдайлардың және олардың зардаптарының алдын алуға, шешуге және оларды еңсеруге ықпал ететін іс-шараларды жүзеге асыру; 
6) психологтердің кәсіби және ғылыми-зерттеу қызметін жүзеге асыру үшін қажетті еңбек жағдайларын қамтамасыз ету; 
7) құқықтық, экономикалық және әлеуметтік саясат бағыттары бойынша психологиялық көмек көрсету саласындағы мемлекеттік органдарды ведомствоаралық үйлестіруді; 
8) психологиялық қызмет және психологиялық көмек көрсету саласындағы шараларды әзірлеуге және іске асыруға қатысатын мемлекеттік органдардың, мемлекеттік және үкіметтік емес ұйымдардың өзара іс-қимылы. 


6-бап. Орталық мемлекеттік органдардың құзыреті 
1. Кәсіптік біліктілікті тану саласындағы уәкілетті орган психологтардың кәсіптік біліктілігін тану саласындағы құқықтық актілерді әзірлейді және бекітеді.
2. Кәсіптік біліктілікті тану саласындағы салалық мемлекеттік органдар өз құзыреті шегінде психологиялық қызмет саласына қатысты Қазақстан Республикасының кәсіптік біліктілік туралы заңнамасында көзделген функцияларды жүзеге асырады.
Кәсіптік біліктілікті тану саласындағы уәкілетті орган жеке практиканы жүзеге асыратын психологтарды-психологтардың мемлекеттік тізілімінде тіркеу тәртібін бекітеді.
Психологтардың тізілімін кәсіптік біліктілікті тану саласындағы уәкілетті орган жүргізеді.



7-бап. Облыстың, республикалық маңызы бар қаланың және астананың, ауданның (облыстық маңызы бар қаланың)жергілікті атқарушы органдарының құзыреті
Облыстың, республикалық маңызы бар қаланың және астананың, ауданның (облыстық маңызы бар қаланың)жергілікті атқарушы органы:
1) психологиялық қызмет және психологиялық көмек көрсету саласындағы мемлекеттік саясаттың іске асырылуын қамтамасыз етеді;
2) Қазақстан Республикасының заңнамасында көзделген өзге де өкілеттіктерді жүзеге асырады.

8-бап. Психологтарды кәсіптік даярлау және қайта даярлау
1. Психологтарды кәсіптік даярлау-даярлық бейініне сәйкес келетін және әртүрлі салалар үшін білім алушылардың құзыреттерін қалыптастыратын бейінді кафедралары мен білім беру бағдарламалары бар жоғары және (немесе) жоғары оқу орнынан кейінгі білім беру ұйымдарының базасында жүзеге асырылады.
2. Қызметтің бейіндік бағыты бойынша қайта даярлау жоғары білімі бар адамдар үшін жоғары және (немесе) жоғары оқу орнынан кейінгі білім беру ұйымдарының базасында жүзеге асырылады.
Кадрларды қайта даярлаудың мақсаты алатын мамандық бойынша кәсіби қызметті меңгеру және орындау үшін қажетті жаңа білім, білік және практикалық дағдыларды (міндетті түрде кемінде жүз жиырма сағат практикадан өтумен) игеру болып табылады. 
Қайта даярлаудың білім беру бағдарламалары еңбек нарығының қажеттіліктерін, жұмыс берушілердің үміттерін және білім алушылардың жеке мүдделерін ескеруі тиіс.

9-бап. Психологтардың біліктілігін арттыру
1. Психологтың біліктілігін арттыру Қазақстан Республикасының заңнамасында белгіленген тәртіппен жоғары және (немесе) жоғары оқу орнынан кейінгі білімнің, қосымша білімнің білім беру бағдарламаларын іске асыратын ұйымдарда, ғылыми ұйымдарда, біліктілікті арттыруды жүзеге асыратын ұйымдарда қолданыстағы заңнамада көзделген меншікті және (немесе) өзге де қаражат есебінен кемінде бес жылда бір рет жүзеге асырылады. 
2. Біліктілікті арттырудың мақсаты теориялық білімді жаңарту және тереңдету және біліктілік талаптарына сәйкес психологияның жалпы және жекелеген бөлімдері бойынша практикалық дағдыларды жетілдіру болып табылады. Қорытынды бақылау нәтижелері бойынша біліктілікті арттыру бағдарламаларын меңгерген тұлғаларға өткен бағдарламаның көлемі көрсетіле отырып, оқудан өткені туралы сертификат беріледі.



10-бап. Психологиялық қызметті жүзеге асыру құқығы 
1. Психологиялық қызметті жоғары және(немесе) жоғары оқу орнынан кейінгі педагогикалық немесе медициналық білімі бар, жоғары және жоғары оқу орнынан кейінгі білім беру ұйымдарында кемінде 900 сағат қайта даярлаудан өткен, психологиялық қызмет бағыттары бойынша орталық мемлекеттік органдар белгілеген тәртіппен біліктілігін растаған және психологтардың мемлекеттік тізіліміне енгізілген адамдар жүзеге асыруға құқылы.
2. Қызметтің бейіндік бағыты бойынша жоғары және (немесе) жоғары оқу орнынан кейінгі білім алу туралы шет мемлекеттердің дипломы бар адамдар психологтардың мемлекеттік тізіліміне енгізілгеннен кейін Қазақстан Республикасының заңнамасына сәйкес психологиялық қызметті жүзеге асырады.
3. Осы Заң қабылданған сәтінде психологиялық қызметпен айналысатын адамдар осы баптың 1-тармағында көрсетілген талаптарға сәйкес келген кезде осы заң қабылданған кезден бастап екі жыл ішінде психологтардың мемлекеттік тізіліміне енгізілуі мүмкін.
4. Психолог қызметіндегі жұмыстың негізгі нысандары психодиагностика, кеңес беру, психотерапия, психокоррекция, оңалту, дағдарыстық және шұғыл көмек және т.б. болып табылады, олардың ерекшеліктерін психологиялық қызмет бағыттары бойынша орталық мемлекеттік органдар анықтайды 

11-бап. Психологтың негізгі құқықтары мен міндеттері
1. Психолог құқылы: 
1) психологиялық қызметтің тиісті саласында қолдану үшін дәлелденген ғылыми негізділік пен сенімділік сипатқа ие, сынақтан өткен әдістемелерді пайдалана отырып, психологиялық диагностика жүргізуге; 
2) жеке даму, адам аралық қатынастар, кәсіби таңдау мәселелері бойынша кеңес беруді жүзеге асыруға; 
3) психокоррекциялық және психотерапиялық әдістерді қолдануға; 
4) топтық жұмысты жүргізуге; 
5) кәсіптік практика шеңберінде мамандарға әдістемелік көмек және консультациялық сүйемелдеу көрсетуге; 
6) ғылыми және сараптамалық қызметті жүзеге асыруға;
7) денсаулығы бойынша ерекше қажеттіліктері бар психологиялық көмек алушылармен жұмыс істеуге, 
8) медициналық араласуды талап ететін симптомдар болған кезде психологиялық көмек алушыны ұсынымдық тәртіппен психиатр-дәрігерге жіберуге;
9) өзінің ар-намысын, кәсіби қадір-қасиетін және іскерлік беделін қорғауға; 
10) «Қоғамдық бірлестіктер туралы» Қазақстан Республикасының Заңында белгіленген тәртіппен психологтардың қоғамдық бірлестіктерін құруға; 
11) жеке психологиялық практиканы жүзеге асыру.
2. Психолог міндетті:
1) адамның құқықтары мен мүдделерін сақтау негізінде кәсіби қызметті біліктілікпен жүзеге асыруға;
2) кәсіби қызметтің этикалық қағидаттарын сақтауға;
3) жұмыс басталғанға дейін психологиялық қызметтерді алушының ақпараттандырылған келісімін тіркеуге және қамтамасыз етуге;
4) психологиялық көмек алушыға психологтың біліктілігі, психологиялық қызмет алушының құқықтары мен міндеттері, жұмыс әдістері мен шарттары туралы толық ақпарат беруге;
5) психологиялық көмек көрсетуден бас тарту себептері туралы психологиялық көмек алушыны жазбаша немесе электрондық түрде хабардар етуге;
6) қажет болған жағдайда, психологиялық диагностика нәтижелеріне сәйкес, психологиялық көмек көрсету үшін өзге мамандармен тиісті өзара іс-қимылды қамтамасыз етуге;
7) жеке практика шеңберінде психологиялық көмек алушымен психологиялық қызмет көрсету туралы шарт жасасуға;
8) мүдделер қақтығысы туындаған немесе өзінің кәсіби құзыретінің шегінен шығатын мән-жайлар анықталған жағдайларда кәсіби қызметті жүзеге асырудан бас тартуға;
9) жұмыс барысында алынған барлық мәліметтер мен ақпаратты құпия сақтауға;
10) психологиялық көмек алушының жазбаша келісімінсіз деректер мен кез келген ақпаратты үшінші тұлғаларға бермеуге;
11) психологиялық көмек алушының немесе үшінші тұлғалардың өмірі мен денсаулығына қауіп төнген жағдайда уәкілетті органдарға жедел түрде хабарлауға.
3. Психолог Қазақстан Республикасының заңдарында белгіленген өзге де құқықтарға және міндеттерге ие.

12-бап. Психологтың ғылыми қызметті жүзеге асыру құқығы
1. Ғылыми-практикалық және зерттеу қызметін жүзеге асыру барысында ғылыми объективтілік, зерттеуге қатысушылардың құқықтары мен мүдделеріне құрметпен қарау, құпиялылық және зерттелушілердің әл-ауқатын сақтау қағидаттары сақталуы тиіс.
Психологиялық зерттеулердің нәтижелері ғылыми қауымдастыққа қолжетімді болуы қажет. Зерттеу барысы мен нәтижелерін бұрмалап түсіндірудің алдын алу үшін ақпарат нақты, толық және бірмәнді түрде ұсынылуы тиіс. Зерттеуге қатысатын тұлғалардан немесе олардың өкілдерінен зерттеудің мақсаты, міндеттері, қолданылатын әдістері және алынған ақпараттың пайдалану жолдары көрсетілген ақпараттандырылған келісім алынуы қажет.
Диагностикалық, ғылыми-практикалық және зерттеу қызметін жүзеге асыру кезінде психолог-психологиялық көмек көрсету үшін стандарттау, ғылыми негізділік, сенімділікті растау, келісу және қолданылу рәсімдерінен өткен психодиагностикалық әдістемелерді пайдаланады. Әдістемелердің теориялық негіздемесі болуы тиіс және олар ғылыми және статистикалық әдістерді қолдану арқылы, оның ішінде халықаралық стандарттарға сәйкес тексерілуі керек.

13-бап. Психолог қызметіндегі шектеулер 
1. Психологқа тыйым салынады:
1) медициналық диагностика жүргізуге және дәрі-дәрмекпен емдеуді тағайындауға психоактивті заттарды немесе санаға әсер ететін өзге де психоактивті әдістерді қолдануға; 
2) кәмелетке толмағандармен қызметті ата-анасының немесе өзге де заңды өкілдерінің келісімінсіз, кәмелетке толмағандардың істері жөніндегі комиссияны және қорғаншылық және қамқоршылық органдарын міндетті түрде хабардар ете отырып, Қазақстан Республикасының заңнамасына сәйкес көмек көрсетілетін білім беру ұйымдарының, төтенше немесе дағдарыс жағдайларын, білім беру процесі шеңберіндегі жұмысты қоспағанда, жүзеге асыруға.

14-бап. Психологтардың кәсіби стандарты
1. Психологтардың кәсіби стандарты психологтардың кәсіби дайындығының мазмұны мен деңгейлеріне қойылатын бірыңғай талаптарды анықтайды, психологиялық қызметтің бағыттары мен қолдану салаларын көрсетеді, сонымен қатар кәсіби функцияларды орындау және психологиялық көмек әдістерін қолдану үшін қажетті құзыреттерді сипаттайды.
2. Кәсіптік стандарт психологтарға қойылатын еңбек функциялары мен біліктілік талаптарын айқындау, біліктіліктің сәйкестігін, құзыреттері мен кәсіптік даярлығын бағалау, психология саласындағы мамандарды даярлаудың, қайта даярлаудың және біліктілігін арттырудың білім беру бағдарламаларын әзірлеу, аттестаттаудан өткізу және олардың біліктілігін растау үшін негіз болады.
3. Психологтың кәсіби стандартын «Кәсіптік біліктілік туралы» Қазақстан Республикасының Заңнамасына сәйкес салалық орталық мемлекеттік органдармен келісім бойынша еңбек саласындағы уәкілетті мемлекеттік орган бекітеді.

15-бап. Психологиялық көмек көрсету нысандары мен шарттары
1. Психологиялық көмек:
1) күндізгі нысанда;
2) қашықтан;
3) аралас нысанда көрсетілуі мүмкін.
2. Психологиялық қызмет:
1) өз еркімен;
2) ақпараттандырылған келісім негізінде;
3) әдеп пен құпиялылықты сақтай отырып;
4) психологиялық көмек алушыға түсінікті тілде көрсетілуі тиіс.

16-бап. Психологиялық көмек алушының құқықтары мен міндеттері
1. Психологиялық көмек алушының құқылы: 
1) осы Заңда белгіленген нормалар мен қағидаларды сақтаған кезде білікті және мамандандырылған психологиялық көмек алуға; 
2) психологты, психологиялық көмек түрін және оларды көрсету нысанын таңдауға; 
3) өз құқықтары, бар психологиялық проблемалардың сипаты және психологиялық көмек көрсетудің жоспарланатын әдістері туралы ақпарат алуға;
4) оларды көрсетудің кез келген кезеңінде психологиялық көмек алудан бас тартуға; 
5) сыйластық пен адамгершілік қатынаста болуға; 
6) өзінің құқықтары мен заңды мүдделерін, оның ішінде сот тәртібімен қорғауға; 
7) деректерді жинауға, ғылыми психологиялық зерттеулердің немесе оқу процесінің объектісі ретінде қатысуға, фото-бейне немесе кино түсіруге, сондай-ақ психологиялық көмек көрсету процесінде үшінші тұлғалардың қатысуына келісім беруге немесе келісім беруден бас тартуға. 
2. Психологиялық көмек алушы оларды алуды жалғастыру мақсатында міндетті: 
1) психологпен шарт талаптарын, сондай-ақ ақпараттандырылған келісім шарттарын орындауға; 
2) психологиялық көмек алған кезде психологпен ынтымақтасуға. 
3. Психологиялық көмек алушының Қазақстан Республикасының заңдарына сәйкес өзге де құқықтары мен міндеттері бар.

17-бап. Психологиялық көмек алушының ақпараттандырылған келісімді ресімдеу құқығы 
1. Психологиялық көмек алушыға қатысты кез келген психологиялық қызметке шұғыл жағдайларды қоспағанда осы Заңның 1-бабының 1) тармақшасында белгіленген ұғымға сәйкес айқындалатын ақпараттандырылған келісімді алғаннан кейін ғана жол беріледі. Егер психологиялық көмек алушы өз бетінше шешім қабылдай алмаса, оны заңды өкіл ұсынады. Психологиялық қызмет алушыға араласудың мақсаты, әдістері және ықтимал салдары, сондай-ақ алған ақпаратты пайдалану шарттары туралы хабарлау қажет. Ақпараттандырылған келісім нысанын еңбек, жұмыспен қамту және әлеуметтік қамсыздандыру саласындағы уәкілетті орган бекітеді.
2. Психологтің қызметінде бейне немесе аудио жазбаны қолдану психологиялық көмек алушы тарапынан бұл туралы хабардар етілген келісімді алғаннан кейін ғана мүмкін болады. Психолог үшінші тұлғаларды консультацияның бейне-, аудиожазбаларымен, телефон келіссөздерімен таныстыруға психологиялық көмек алушы тарапынан бұған келісім алғаннан кейін ғана рұқсат бере алады. 

18-бап. Психологиялық көмек алу құқығы 
Азаматтардың психологиялық қызметті жүзеге асыратын ұйымдар өтеусіз немесе ақылы негізде, сондай-ақ Қазақстан Республикасының заңнамасына сәйкес жеке тәртіппен көрсететін психологиялық көмек алуға құқығы бар.

19-бап. Психологиялық қызмет саласындағы заңнаманы бұзғаны үшін жауапкершілік
Қазақстан Республикасының психологиялық қызмет саласындағы заңнамасын бұзу Қазақстан Республикасының заңдарына сәйкес жауаптылыққа әкеп соғады.

20-бап. Заңның күшіне енуі
Осы Заң ресми жарияланған күнінен кейін алпыс күнтізбелік күн өткен соң күшіне енеді.


Қазақстан Республикасының 
Президенті




